
Больш за сто трыццаць
чалавек падтрымалі пост-га-
ладоўку пратэстанцкіх верні-
каў у Мінску. Сябры мінскай аб-
шчыны пратэстанцкай царк-
вы “Новае жыццё” такім чы-
нам вырашылі абараніць свой
малітоўны дом і свае правы.

Некалькі гадоў таму абш­
чына пратэстанцкай царквы
“Новае  жыццё”  набыла  на
ўскраіне Мінска кароўнік, які
належаў калгасу імя Міхаіла
Калініна. Знайсці іншы буды­
нак  у  сталіцы  вернікам  не
ўдалося – гарадскія ўлады ад­
маўлялі  ім у памяшканні. За
кароткі час была праведзе­
ная рэканструкцыя, у выніку
чаго кароўнік ператварыўся
у малітоўны дом з сучасным
інтэр’ерам.  У  нядаўняй  са­
вецкай  гісторыі  ёсць  шмат
прыкладаў, калі храмы перат­
вараліся  ў  кароўнікі  ці
свінарнікі, альбо руйнаваліся
дашчэнту. Адваротных прык­
ладаў значна меней…

Мінскі  гарвыканкам  на­
стойвае на тым, што малітоў­
ны дом створаны незаконна.
У 2005 годзе ў “Навага жыц­
ця”  быў  канфіскаваны  зя­
мельны ўчастак, дзе стаіць
храм. А ў ліпені 2006­га гас­
падарчы суд Мінска абавязаў
царкву прадаць дом за 17 ты­

НОВАЕ ЖЫЦЦЁ
ГАЛАДОЎКА І СТРАЙК СТАНОВЯЦЦА Ў БЕЛАРУСІ
ЗВЫКЛЫМІ З’ЯВАМІ

сяч даляраў  і вызваліць па­
мяшканне на вуліцы Кавалё­
ва, 72 (каля мікрараёна “Су­
харава”) да 8­га кастрычніка.
Мінгарвыканкам  перавёў
грошы  (каля  35  мільёнаў
рублёў) на рахунак царквы.
Але вернікі адмовіліся пакі­

даць  свой  храм  і  6­га  каст­
рычніка вырашылі распачаць
пост­галадоўку. Галадаванне
можа прычыніць шкоду зда­
роўю і нават стаць прычынаю
смерці чалавека, таму любая
царква асуджае такі ўчынак,
як і самагубства. Але ніхто не

можа  забараніць  вернікам
трымаць пост.

У  самой  царкве  галаду­
юць, застаючыся там нават
уначы, каля трыццаці чала­
век. Яшчэ звыш ста чалавек –
вернікаў  розных  пратэс­

Вернікі абшчыны поўнаевангельскай хрысціянскай царквы «Новае Жыццё» трымаюць галадоўку-
пост на знак пратэсту супраць намеру ўладаў забраць у іх дом малітваў.
Мінск, 4 кастрычніка 2006 году.

ШТО БУДЗЕ Ў БЕЛАРУСІ,
КАЛІ ЗАЎТРА НЕ СТАНЕ ЛУКАШЭНКІ?
АЛЯКСАНДР МІЛІНКЕВІЧ,
ЛІДЭР АБ’ЯДНАНАЙ АПАЗІЦЫІ:

“БУДЗЕ ГЛЫТОК СВЕЖАГА ПАВЕТРА”
Ніякага хаосу не будзе. Калі Сталін яшчэ жыў, усе думалі – не
будзе яго, пачнецца канец света. Нічога не здарылася. Хоць
сістэма была абсалютна жорсткая, пірамідальная. Тое самае
будзе і ў нас. Ніхто ж не будзе браць сякеру і ламаць, біць. Усё
будзе, як раней. Проста людзі ўздыхнуць з палёгкай, адчуюць
рэальную свабоду. Калі была прэзідэнцкая выбарчая кампа­
нія, і людзі мне падобныя пытанні таксама задавалі, я адказ­
ваў, што мы не збіраемся ламаць тое, што дзейнічае. Нават
калі яно нам не падабаецца. Калі калгас вытрымае, хай сабе
жыве. Новае будзем будаваць, не ламаючы старога. Так што
ніякага абвалу не адбудзецца. Будзе глыток свежага паветра.
Чыноўнікі вертыкалі першыя скажуць нам “дзякуй”. Бо ў нас
нагнятаецца вялікі страх, а ніхто ў нашым грамадстве не мае
столькі страху, колькі чыноўнікі.

ІНКОГНІТА, ЧЫНОЎНІК ДЗЯРЖАПАРАТА:

“ПАЧНЕЦЦА ВЯЛІКАЕ БЯЗЛАДДЗЕ”
Вялікая верагоднасць таго, што пачнецца вялікае бязладдзе.
Хутчэй гэта будзе,  чым тое, што нехта тут здолее ўзяць ула­
ду, усё структураваць і ўлагодзіць. Таму што няма ні партяў,
ні асобаў, якія здольныя на гэта.

ВІНЦУК ВЯЧОРКА, ЛІДЭР БНФ:

“БОЛЬШАСЦЬ АДКАЗНЫХ ЛЮДЗЕЙ
ЧАКАЮЦЬ ТАКОЙ ЗМЕНЫ”
Пытанне абсалютна шматварыянтнае. Калі б гэта адбылося
пасля таго, як Масква адшукала яму наступніка і здолела б,
інтэграваўшы яго ў беларускае палітычнае поле, прывесці да
ўлады, будзе адзін вынік. Ён нічога добрага не прадвяшчае.
Калі гэта будзе вынік сістэмнай працы дэмакратычных сілаў,
то ніякага хаосу не будзе. Большасць адказных людзей у на­
шай краіне чакаюць такой змены і гатовыя ўзяць на сябе
сваю долю адказнасці за пераход ад дыктатуры да дэмакра­
тыі. Калі гэта будзе палацавы пераварот, таксама не будзе
нічога добрага. Бо такі пераварот можа пасеяць непатрэбныя
ілюзіі. Возьмем за прыклад Азербайджан. Там удала дамовілі­
ся паміж сабой стары і малады Аліевы. Што, бясспрэчна, пасе­
яла дэзарыентацыю ў лагеры дэмакратычных сілаў і ў свеце.
Палацавы пераварот дэстабілізаваў бы сітуацыю ў нашай
краіне. Але не факт, што ён прывёў бы да перамогі неза­
лежніцкіх, дэмакратычных сілаў. Яшчэ горш, калі б яго арга­
нізавала Масква.

УЛАДЗІМІР МАЦКЕВІЧ, ФІЛОСАФ:

“АПАЗІЦЫЙНЫЯ ПАЛІТЫКІ НЕ
ЗДОЛЬНЫЯ ПЕРАХАПІЦЬ УЛАДУ»
У нас, дзякуй Богу, дыктатура трымаецца ўсяго толькі 12
гадоў. Хоць за гэты час шмат чаго разбурана. 12 гадоў – гэта
столькі ж, колькі трымалася фашысцкая дыктатура ў Германіі.

Разбурэнне асобы пры Гітлеры было вельмі значнае. Калі вай­
на скончылася і Германія была акупаваная саюзніцкімі войс­
камі, то яна, як дзяржава, не была гатовая да самакіравання.
Спатрэбілася некалькі гадоў акупацыі перад тым, як яна пача­
ла адбудоўвацца наноў. Зноў жа, дзякуй Богу, глыбіня разбу­
рэння асобы, якая сёння ёсць у  Беларусі, не такая, як было ў
нацысцкай Германіі. Таму мы пройдзем гэты перыяд значна
лягчэй. Але, на жаль, апазіцыйныя палітыкі менш за ўсё здоль­
ныя сёння перахапіць уладу. Калі дзяржаўныя дзеячы будуць
здольныя трымаць гаспадарку, галіны адукацыі, ахову здаро­
ўя… Такія людзі яшчэ ёсць у чыноўніцкім апараце, і па­за апа­
ратам ёсць, але не ў палітычных апазіцыйных партыях.

АЛЯКСАНДР ДАБРАВОЛЬСКІ,
АБ’ЯДНАНАЯ ГРАМАДЗЯНСКАЯ ПАРТЫЯ:

“ЛЮДЗІ АДЧУЮЦЬ ПАЛЁГКУ”
Па­першае, пачнецца цікавае жыццё. Па­другое, будзе такая
сітуацыя, калі людзі адчуюць уласную годнасць. Яны адчуюць
палёгку, таму што да іх так ці інакш пачнуць прыслухоўвац­
ца. А наконт таго, як будуць развівацца падзеі… Калі змены
адбудуцца ў выніку палацавага перавароту, то тады пачнец­
ца бойка паміж тымі, хто бліжэй да ўлады. Тым не менш, лепш
такая нестабільнасць, чым сённяшняя стабільнасць. У Бела­
русі няма падставаў для таго, каб тут штосьці вельмі кепскае
адбылося. Вельмі добрыя шанцы дасць супрацоўніцтва з краі­
намі Еўропы, з Амерыкай. І я думаю, што захаваюцца добрыя
адносіны з Расіяй. Хаця, гэта будзе залежыць, хутчэй, не ад
нас, а ад Расіі.

ВАЛЯНЦІН АКУДОВІЧ, ФІЛОСАФ:

“БУДЗЕ ЖЫЦЬ БЕЗ ЯГО БЕЛАРУСЬ”
Усе дэмакратыі падобныя больш­менш адна да адной. Але
няма двух падобных дыктатараў. Кожны з  іх фармуе свае
прынцыпы ўлады, прынцыпы існавання ўсяго соцыюма пад
сябе. Персанальны стыль. Паколькі другога Лукашэнкі ў пры­
родзе быць не можа, то якія б палітычныя сілы ні прыйшлі на
яго замену, давядзецца перафарматоўваць усё тое, што ён
зрабіў. Так, як сёння, можа быць толькі пакуль ёсць Лукашэн­
ка. І чым даўжэй цягнецца дыктатура, тым даўжэй давядзец­
ца пераадольваць яе наступствы. Разам з тым, я б не пера­
большваў тыя катастрофы, якія могуць нас чакаць. Калі мы
паглядзім на навейшую гісторыю, як сыходзілі дыктатары –
Франка, Піначэт, альбо аўтарытарны рэжым Мечыяра ў Сла­
вакіі, то ніякага там гіперкрызісу, землятрусу не адбывалася.
Нават у Югаславіі, дзе амерыканцы змусілі бомбамі сысці
дыктатара, нічога страшнага не здарылася. Гэта я да таго, што
не трэба сябе лішні раз палохаць. Канечне, кожны раз прывы­
канне, асабліва, калі дыктатура цягнецца доўга, бывае на­
столькі моцным, што нешта іншае здаецца ўжо немагчымым.
Мільёны плакалі, калі Сталін сыйшоў, але не таму, што ім Ста­
ліна было шкада. Страх быў ад таго, што “а як інакш?” Але ўсё
будзе добра. Будзе жыць без яго Беларусь. Гэта не значыць,
што пасля яго адразу цуд нейкі здарыцца, заквітнеюць раптам
беларушчына і дэмакратыя. Гэта зусім не так. Трэба будзе па­
ступова пачынаць жыць так, як  жывуць усе еўрапейскія дзяр­
жавы.

Заканчэнне. Пачатак – у мінулым нумары.

танцкіх  цэркваў,  а  таксама
іншых хрысціянскіх канфесій
трымаюць  галадоўку  па­за
межамі  малітоўнага  дому.
Уначы большасць з іх збіра­
юцца ў храме, каб бараніць
яго ад захопу.

Сярод вернікаў ёсць каля
дзясятка пастараў з Барысава,
Брэста, Гомеля, Гродна, Ма­
зыра, Талачына ды іншых бе­
ларускіх гарадоў. Падтрымку
выказваюць шматлікія пратэ­
станцкія абшчыны ў замеж­
жы.

Колішні намеснік кіраўні­
ка прэзідэнцкай адміністра­
цыі, былы дэпутат Іван Паш­
кевіч, які цяпер з’яўляецца
дарадцам  старшыні  Саюза
евангельскіх хрысціян­бап­
тыстаў, выказаў перасцярогу.
У сваім публічным лісце ён
папярэдзіў:

”Вельмі добра ведаючы ха-
рактар Лукашэнкі, след чакаць
арыштаў галадоўнікаў, пры-
мянення сіл АМОНа супраць іх,
збіцця, не здзіўлюся, калі спец-
тэхніка зруйнуе будынак малі-
тоўнага дому, як гэта надое-
чы зрабілі ў дачыненні да аўта-
кефальнае праваслаўнае царк-
вы.

Біблія вучыць, што хрысці-
ян часам адусюль гнятуць, але
яны не прыгнечаныя; бываюць
у роспачным стане, але не ўпа-
даюць у роспач; іх гоняць, але
яны не пакінутыя; іх валяць,
але яны не гінуць (2 Карынф.
4:8–9). Мы ведаем, што напе-

радзе ў Лукашэнкі і такіх, як ён
сам, суд чалавечы і суд Божы.
Але мы як сапраўдныя хрысція-
не не прагнем крыві, але молім-
ся за яго і такіх, як ён, і просім:
«Даруй ім, Божа, бо не веда-
юць, што чыняць».

Выхаванец дзіцячага дому
Іван Пашкевіч, які дасягнуў
немалой улады, пасля сыходу
з дзяржаўных пасадаў не пе­
райшоў у апазіцыю, падобна
іншым  былым  чыноўнікам.
Досыць доўгі час ён маўчаў.
Але  ж  не  вытрымаў,  узняў
свой  голас  у  абарону  тых,
каго “адусюль гнятуць”.

У многіх з нас, выхаваных
на савецкіх кінафільмах “пра
сектантаў” і “навуковым атэі­
зме”,  могуць  не  выклікаць
асаблівых сімпатыяў пратэс­
танты. Праваслаўная царква,
асабліва праваслаўныя рэліг­
ійныя святы за апошнія гады
зрабілася ўжо як бы звыклай
часткай паўсядзённага жыц­
ця – нават кіраўнік дзяржавы
ходзіць у царкву і хрыстосу­
ецца на Вялікдзень. З ксянд­
замі ён таксама падтрымлі­
вае адносіны, Папу Рымскага
запрашаў наведаць Беларусь
з візітам.

А вось пратэстантаў дзяр­
жава чамусьці не любіць.  Іх
малітоўныя дамы ўлады за­
чыняюць ужо не першы раз.
Можа, камусьці не падабаюц­
ца  іх  малітвы,  іх  стыль  па­
водзін,  манера  гаварыць?
Але  якое  гэта  можа  мець
значэнне, калі перад законам

павінны  быць  роўныя  ўсе
грамадзяне, незалежна ад ве­
равызнання? Магчыма, абш­
чына “Новага жыцця” пару­
шыла  нейкія  законы  ці
інструкцыі?  Дык  чаму  тады
ўладам не патлумачыць гэта
проста і адкрыта – і не толькі
самім  вернікам,  а  ўсім  гра­
мадзянам?

Але  чамусьці  верыцца,
што  ўлада  можа  пайсці  на
ўсё – нават зруйнаваць храм,
а  вернікаў  арыштаваць.
Відаць, таму, што вернікаў­
пратэстантаў  арыштоўвалі
ўжо  на  нашых  вачах  на
Плошчы  –  разам  з  іншымі
ўдзельнікамі намётавага га­
радка падчас сакавіцкіх пад­
зеяў у Мінску. І амонаўцаў не
спынілі малітвы…

Неяк  так  супала,  што  на
наступны дзень пасля таго, як
вернікі “Новага жыцця” рас­
пачалі свой пост­галадоўку, у
Мінску здарылася яшчэ адна
надзвычайная  падзея.  У
ранішнім  эфіры  “Новага
радыё”, заснавальнікам якога
выступае праўрадавая Федэ­
рацыя прафсаюзаў Беларусі,
прагучала абвестка: мы пачы­
наем страйк на рабочых мес­
цах.  Пратэст  атрымаўся
вельмі нерашучы. Журналі­
сты ўсяго толькі звярнуліся з
просьбай да Лукашэнкі ра­
забрацца ў праблемах рады­
ёстанцыі  і  абараніць  яе  ад
свавольства чыноўнікаў. Але
ж рэакцыя ўладаў была апе­
ратыўнай, бязлітаснай і жор­

сткай. Большасць супрацоўн­
ікаў, услед за галоўным рэ­
дактарам  радыё,  за  якога
яны заступіліся, звольненыя.
Радыё замоўкла – прынамсі,
на  месяц.  І  гэта  дзеянні
прафсаюза, які паводле выз­
начэння абавязаны бараніць
правы наёмных работнікаў!

Пасля Рада бяспекі Бела­
русі стварае камісію, прад­
стаўнікі якой ходзяць па рэ­
дакцыях  і  вывучаюць  на­
строй  у  калектывах  іншых
ФМ­радыёстанцыяў Мінска,
каб, крый Божа, хто­небудзь
не  насмеліўся  пайсці  за
прыкладам “бунтаўнікоў”.

Калегі з дзяржаўных СМІ
прамаўчалі.  Тут  няма  чаго
здзіўляцца.

Дзіўнае і вартае захаплен­
ня іншае. Тое, што ва ўмовах
праверак,  запалохвання  і
прамывання мазгоў усё яшчэ
знаходзяцца людзі, здольныя
рабіць учынкі. Нават на дзяр­
жаўным радыё.

Горад зрабіў выгляд, што
гэтага ўчынку не заўважыў.
Гэтаксама намагаюцца гра­
мадзяне не заўважаць і таго,
што адбываецца вакол царк­
вы “Новае жыццё”.

Можна доўга  і ўпарта не
заўважаць свавольства ўлады
і пераконваць сябе, што нас
гэта не тычыцца. Але не заў­
важаць маральных учынкаў
суайчыннікаў  немагчыма.
Некалі ж сапраўды давядзец­
ца пачынаць новае жыццё.

А.Уласаў

НОВАЕ ЖЫЦЦЁ
ГАЛАДОЎКА І СТРАЙК СТАНОВЯЦЦА Ў БЕЛАРУСІ
ЗВЫКЛЫМІ З’ЯВАМІ

Паводле падазрэння ў “тэ­
ракце” арыштаваны моладзе­
вы актывіст з Жодзіна Павел
Красоўскі. Летась у верасні ў
Віцебску ў выніку серыі выбу­
хаў былі паранены людзі. Але
КГБ тады запэўніваў, што вы­
бухі не мелі ніякага дачынен­
ня да тэрарызму.

Павел Красоўскі быў дас­
таўлены ў следчы ізалятар у
Віцебску – да “месца злачын­

УЛАДА ЗНАЙШЛА АДКАЗНАГА ЗА ЎСЕ ЗЛАЧЫНСТВЫ
ства”. Старшы следчы па асо­
ба важных справах пракура­
туры РБ Аляксандр Расолька,
які вядзе справу Красоўскага,
вылучыў супраць яго таксама
абвінавачанні ў згвалтаванні
і забойстве. Яму можа пагра­
жаць смяротнае пакаранне.

Адвакаты і праваабарон­
цы лічаць справу Красоўска­
га палітычна матываванай. У
яго абарону выступілі сябрыПавел Красоўскі.

незарэгістраванай арганіза­
цыі Малады Фронт. Яе лідэр
Зміцер Дашкевіч знаходзіцца
ў мінскай турме на Валадар­
цы.  Яго  чакае  суд  –  у  тым
ліку,  таксама  па  абвінава­
чанні ў тэрарыстычнай дзей­
насці. У падтрымку Дашкевіча
і Красоўскага ў розных гара­
дах Беларусі прайшлі пікеты
салідарнасці.

Паводле СМІ

Пытанне “Што будзе, калі
заўтра не стане Лукашэнкі?”
аказалася для большасці на­
шых рэспандэнтаў сапраўд­
най  нечаканасцю.  Нібы  мы
пыталіся:  “Што  будзе,  калі
згасне сонца?” І адказы атры­
маліся зусім няясныя і ўраз­
набой, нібы гаворка ідзе не
пра звычайнага смяротнага
чалавека­чыноўніка,  а  пра
нябеснае цела. Стала нават
неяк  страшнавата  ад  таго,
што мы ўсе настолькі безда­
паможныя  і  не  здольныя
ўявіць сабе таго, што з абса­
лютнай верагоднасцю можа
адбыцца ўжо сёння ўначы.

Прычына гэтай бездапа­

можнасці  зразумелая.  Калі
дзяржаўная прапаганда з дня
ў дзень і з году ў год выстаў­
ляе асобу прэзідэнта мяры­
лам усяго і ўся ў краіне, тады
адбываецца падмена панят­
каў.  Замест  вечных  катэго­
рыяў свабоды, закону, радзі­
мы, веры і вернасці, а ўрэшце
–  жыцця,  мы  маем  вечную
катэгорыю прэзідэнта, пры
гэтым свабода ці радзіма пе­
ратвараюцца ў катэгорыі ад­
носныя, часовыя і залежныя.
Вось чаму пытанне “што буд­
зе, калі не стане закона?” або
“што будзе, калі не будзе сва­
боды?” было б для нашых рэс­
пандэнтаў  больш  прадка­
зальным і зразумелым.

За 12 гадоў кіравання Лу­
кашэнкі  беларускі  народ  у
сваёй здольнасці да самас­
тойнага жыцця, самааргані­
зацыі і выжывання быў адкі­
нуты на цэлую эпоху назад.
Нядаўняя гісторыя Вікі Ма­
роз  стала  метафарай  таго,
што здарылася з усёй нацы­
яй. Атрымаўшы ад літасціва­
га Бога шанец на шчаслівае
жыццё ў вольным свеце, яна
была вернутая бязлітасным
чыноўнікам  у  дзяржаўны
прытулак і пазбаўленая най­
меншай  магчымасці  ўплы­
ваць на свой уласны лёс. Сап­
раўды, перамагла праўда –
чыноўніка, дзяржавы, сусвет­
най бюракратыі. Але праўда
Вікі сталася пераможанай.

У такім самым стане апы­
нуўся і ўвесь народ. Яго сва­
бода памяняная на гаранта­
ваную  “міску  поліўкі”  –  ка­
зённую  міску  з  казённым
надпісам  “стабільнасць”.  А
ягонае заўтра гарантаванае
словам “бацька”. Па сутнасці
“бацька” – гэта і ёсць заўтра,
за якое галасуюць беларусы і
за якое беларускі часцяком
ставяць у цэрквах свечкі.

У нас насамрэч не будзе
хаосу, калі гэтага бацькі не

стане.  Але  не  дзякуючы
здольнасці да самаарганіза­
цыі, а дзякуючы выключна на­
шай ментальнай звычцы не
высоўвацца.  Калі  не  стане
Лукашэнкі, беларускі народ
западзе ў глыбокую дэпрэсію,
а што з ім будзе далей – вы­
рашаць будзе хто заўгодна,
толькі не ён сам. Пры гэтым
чым далей цягнецца гэты эп­
ізод нашай гісторыі, пазнача­
ны імем першага прэзідэнта,
тым болей у народзе страч­
ваецца гэтая здольнасць да
самаарганізацыі  і выжыван­
ня. Калі сёння Лукашэнка –
гэта абавязковая для кожна­
га  штодзённая  таблетка  ад
дэструкцыі і нестабільнасці,
дык  заўтра  гэта  ўжо  будзе
кропельніца, а злёгку прыч­
мурэлы за гэтыя 12 гадоў на­
род ляжа на дол каматозным
целам, не здольным павару­
шыць рукой, не тое што ду­
маць – а што будзе заўтра?

Апытанне  лішні  раз  зас­
ведчыла,  што  працэс  разу­
рэння  асобы,  пра  які  кажа
Ул.Мацкевіч,  за  гэтыя  12
гадоў стаў стабільным і пра­
цягваецца.  Ніхто  з  рэспан­
дэнтаў не абнадзеіў нас сваім
уласным прыкладам, ніхто не
сказаў,  што  мае  ясны  план
дзеянняў на выпадак раптоў­
нага сыходу ППРБ. Маўляў,
не хвалюйцеся, усё пад кант­

КАЛІ ЗАГАСАЕ СОНЦА
КУЛЬТУРА — АДЗІНЫ РЭАЛЬНЫ ЧЫННІК,
 ЯКІ МОЖА ПРЫМУСІЦЬ ЧАЛАВЕКА АДМОВІЦЦА
АД ШТОДЗЁННАЙ ЛУКАШЭНКАВАЙ ТАБЛЕТКІ

ролем  і  кожная  няштатная
сітуацыя прадугледжваецца.
Ніхто, апроч Ірыны Пісьмен­
най, якая заўтра, калі не ста­
не Лукашэнкі, будзе пісаць
вершы  і  здымаць  фільмы.
Гэта значыць, што дакладны
адказ на наша пытанне ведае
Культура. Паніжаная сёння
на ўсіх узроўнях, недаацэне­
ная  і  загнаная  ў  падполле,
падмененая муляжамі  і фа­
награмамі, жывая беларус­
кая  Культура  ёсць  адзіным
рэальным  чыннікам,  які
можа прымусіць чалавека ад­
мовіцца ад штодзённай Лу­
кашэнкавай  таблеткі  і  не
дайсці да Лукашэнкавай кро­
пельніцы.

Яна,  нібы  трава  праз  ас­
фальт,  праб’ецца  ў  кожнай
сітуацыі, бо, у адрозненне ад
палітыкі ці эканомікі, не за­
лежыць ад кан’юнктуры. Яна
можа аб’яднаць прыхільніка
ППРБ з яго праціўнікам. Яна
ператварае натоўп у народ.
Урэшце, гэта яна – сапраўд­
ная  беларуская  культура  –
наш  бацька  і  наша  сонца.
Рана  ці  позна  прыйдзе  той
дзень, калі Лукашэнкі не ста­
не, і людзі азірнуцца на саміх
сябе і засаромеюцца свайго
ўчорашняга  самападману,
калі верылі ў іншага “бацьку”
і грэліся іншым “сонцам”.

Алесь Кебік

Калі сёння
Лукашэнка – гэта
абавязковая для

кожнага

дык заўтра гэта

Указ № 499 «Аб некаторых
мерах па абнаўленні асноў­
ных сродкаў у будаўнічай га­
ліне” быў падпісаны Аляксан­
драм  Лукашэнкам  сёлета  4
жніўня. Але расплочвацца за
яго  беларускім  будаўнікам
давялося  задняй  датай  –
ажно з ліпеня.  І  гэта толькі
пачатак.

 На першы погляд, даку­
мент  скіраваны  на  добрыя
мэты – абнаўленне асноўных
фондаў прадпрыемстваў. Ён
прадугледжвае  стварэнне
пры Міністэрстве архітэкту­
ры і будаўніцтва фонду, куды
ўсе  прадпрыемствы  галіны
павінны  будуць  адлічваць
сродкі – “у памеры не больш
за 13,5 % сабекошту прадук­
цыі, тавараў і паслуг, атрыма­
ных (выкананых) пры ажыц­
цяўленні дзейнасці ў галіне
будаўніцтва, прамысловасці
будаўнічых матэрыялаў”. За
кошт гэтага фонду, паводле
задумы распрацоўнікаў даку­
мента, будаўнікі змогуць на­
бываць  новыя  будаўнічыя
машыны, транспарт, тэхнала­
гічнае абсталяванне.

Аднак, на думку спецыялі­
стаў,  указ  прывядзе  толькі
да… росту цэнаў на будаўні­
цтва.  Ясна,  што  працэнты,
якія  будуць  адлічвацца  ў
фонд, не бяруцца з паветра.
Кошт праектнай дакумента­
цыі павялічваецца  на 4,5%,
будаўнічых работ – на 13,5%.
Складзем гэтыя лічбы і атры­
маем у выніку ўздаражэнне
будаўніцтва на 22,5%! Пытан­
не: ці шмат у Беларусі заказ­
чыкаў, якія змогуць без праб­
лем заплаціць за будаўніцтва
амаль  на  чвэрць  больш,  як
дагэтуль?

Праўда, рост цэнаў адбуд­
зецца не адразу. Бо ў нашай
дзяржаве  існуюць  іншыя
ўказы і пастановы. Паводле

іх максімальны рост індэкса
цэнаў і тарыфаў на работы і
паслугі на тэрыторыі Бела­
русі можа складаць не больш
як 0,6 % у месяц.  Але ж стра­
ты будаўнічых прадпрыем­
стваў дасягнуць у бліжэйшы
час ад 7,5 да 11,5%, што можа
паставіць многія з іх на мяжу
банкруцтва.

Распрацоўнікі дакумента
асоба  адзначылі,  што  яго
дзеянне не тычыцца жыллё­
вага  будаўніцтва.  Цэны  на
квадратны  метр  жылля  ў
Мінску  ўжо  дасягнулі  ся­
рэдніх цэнаў на квадратны
метр жылля ў ЗША. Куды ўжо
вышэй? Тым больш, што па­
водле ўзроўню даходаў Бе­
ларусі да Амерыкі яшчэ расці
і расці.

Тым не менш, будаўніцтва
было ў Беларусі той галіной,
якая развівалася да апошня­
га часу найбольш дынамічна.

БУДАЎНІКАМ СКАЗАЛІ
ДЗЯЛІЦЦА
ПРАМЫСЛОВАЕ БУДАЎНІЦТВА Ў БЕЛАРУСІ
МОЖА ЎЗДАРАЖЭЦЬ НА ЧВЭРЦЬ

Цяпер жа, на думку спецыял­
істаў,  на  ёй  можна  ставіць
крыж. Дапамога з узгаданага
вышэй фонду будзе, паводле
старой традыцыі, вылучацца
тым, хто найбольш адстае –
г.зн., найбольш марудлівым і
няўмелым.

Цікава,  што  падпісаны  ў
жніўні  прэзідэнцкі  ўказ  ус­
тупіў  у  сілу  з…  ліпеня.  Так
што ўжо тры месяцы прадп­
рыемствы  галіны  вымуша­
ныя  адлічваць  мільёны
рублёў у новаствораны фонд.

Многія эканамісты лічаць,
што прычынай стварэння та­
кога  фонду  стала  зусім  не
жаданне абнавіць тэхніку ў
будаўнічых арганізацыях, бо
рабіць гэта падобным чынам
проста недарэчна. Хутчэй за
ўсё, беларуская эканоміка не
вытрымлівае нечуваных тэм­
паў росту. У сувязі з гэтым у
дзяржавы перыядычна скан­

чаюцца грошы, а іх трэба ад­
некуль браць. З «Беларуська­
лія» узяць нешта ўжо цяжка
– ў яго без таго праблем ха­
пае — са збытам прадукцыі.
Цэны на нафту таксама пачы­
наюць паціху падаць. Што ў
нас пакуль яшчэ дыхае? А, бу­
даўніцтва! Дык хай будаўнікі
і падзеляцца.

Вось такая логіка. А можа,
сапраўды  распрацоўнікі
ўказа  не  знаёмыя  з  рынка­
вымі метадамі, якімі можна
дапамагчы прадпрыемствам
абнавіць  парк  тэхнікі  –  на­
прыклад,  вызваліўшы  іх  ад
часткі падаткаў? Ва ўлады па­
ранейшаму,  здаецца,  ёсць
адна  толькі  ідэя  на  ўсе  вы­
падкі жыцця, узятая са старо­
га арсеналу – каса ўзаемнай
дапамогі.  Інакш кажучы, ад­
няць усё ды падзяліць…

Сяргей Паляжаеў

Будаўніцтва шматпавярховага дому. Мінск, кастрычнік 2006 году.

“Саюздрук”

Як робяцца хваліСКАЧКІ БЕЗ ВЕРШНІКАЎ
АБО САПРАЎДНАЕ СВІНСТВА

“Звязда”  не  стамляецца
прапагандаваць дасягненні
дзяржавы ў сацыяльнай сфе­
ры.

“Сёння кожная жанчына
пры нараджэннi дзiцяцi
атрымлiвае аднаразовую, на
дзiця да трох гадоў — штоме-
сячную (сёння 102,7 тысячы
беларускiх рублёў) дапамогу, а
таксама, калi даход недас-
татковы, штомесячную да-
памогу на дзiця пасля трох
гадоў. Пры нараджэннi трэця-
га i наступных дзяцей аднара-
зовая дапамога выплачваецца
ў памеры трохразовага пра-
жытачнага мiнiмуму. Маці,
якiя выхоўваюць траiх i больш
дзяцей да 16 гадоў, прадастаў-
ляецца адзiн свабодны дзень у
тыдзень з аплатай у памеры
сярэдняга дзённага заробку. ”.

Пагадзіцеся,  такі  клопат
уражвае. Але чамусьці ў Бе­
ларусі сем’яў, дзе трое і бо­
лей дзяцей, толькі 6 працэн­
таў. Штосьці не спяшаюцца
беларусы скарыстацца з таго
дзяржаўнага  клопату.  Вось
бы  адразу  нараджаліся
тройні, як было б добра! Але
па  нараджэнні  другога
дзіцяці ў маладой маці забя­
руць тую мізэрную дапамогу
на першае дзіця, калі тое да­

сягне трох гадоў. І застанец­
ца шчаслівая маці са ста ты­
сячамі на двух дзяцей  і но­
вымі выдаткамі на садок. Тут
ужо  не  да  трэцяга.  Добра,
калі бацька атрымлівае ся­
рэднюю зарплату ў 600000.
Але, падазраю, што такіх так­
сама няшмат.

У газеце “Рэспубліка” з’яві­
ўся артыкул, прасякнуты ду­
хам  канца  40­х  гадоў,  калі
ўсе савецкія людзі змагаліся з
“нізкапаклонствам перад За­
хадам”. Чытаць такое сёння –
задавальненне  не  меншае,
чым слуханне старых грама­
фонных кружэлак.

“О системе быстрого пи-
тания корпорации «Макдо-
нальдс» сказано уже много
«теплых» слов, особенно в ев-
ропейской прессе. Мало того,
что гамбургер — представи-
тель отнюдь не диетического
питания (даже по сочетанию
продуктов), так, по утверж-
дению немецких ученых, блюда
из Макдональдса крайне вред-
ны для здоровья. К такому вы-
воду пришли немецкие ученые,
два года кормившие ими подо-
пытных крыс. Проводя наблю-
дения над животными, ученые
обнаружили, что уже к девя-
тому месяцу эксперимента их

подопечные полностью поте-
ряли способность размно-
жаться, а к шестнадцатому
— стали страдать сердечной
недостаточностью.”.

Дык вось чаму ў нас такая
кепская дэмаграфія. Тыя бела-
русы, што ўпершыню пакаш-
тавалі біг-мак, не могуць, а
тыя, хто грунтоўна падсеў на
гамбургеры, ўжо не хочуць.

Газета “Советская Белорус­
сия»  пацешыла  чытачоў
інтэрвію з вядомым расійскім
комікам Іллёй Алейнікавым.
Артыст пажартаваў наступ­
ным чынам:

“Я не хочу быть главой госу-
дарства ничьей страны, по-
тому что совершенно не умею
руководить. А таких руково-
дителей, как, например, ваш
Президент, и вовсе больше
нет. Он делает то, чего не де-
лает никто! Я помню Беларусь
1992 — 1993 годов: «зайчики»,
хмурые люди, не знающие, как
будут жить завтра, хаос.
Сейчас я приезжаю в абсо-
лютно упорядоченную евро-
пейскую страну, ухоженный,
чистый город и вижу совер-
шенно другие лица. У вас нет
омерзительной разницы меж-
ду богатыми и нищими, у вас
есть условия для развития

так называемого среднего
класса. А однажды после съе-
мок мне пришлось пройтись
по ночному Минску пешком,
причем совсем не централь-
ными улицами. В Ленинграде во
время подобной прогулки мож-
но совершенно спокойно полу-
чить по голове, а здесь можно
просто наслаждаться спо-
койствием”.

Штосьці я не ацаніў тон­
касці жарта. Бо “зайчыкі” па­
куль нікуды не зніклі. На тва­
рах  мінакоў  па­ранейшаму
пануе сум. Розніца паміж ба­
гатымі  і жабракамі, вядома,
мае не расійскі маштаб, але
гэта не робіць яе менш адчу­
вальнай. А наконт асалоды ад
начнога  шпацыру  спадару
Алейнікаву  трэба  пагута­
рыць з гісторыкам культуры
Адамам Мальдзісам, журнал­
істам Паўлюком Канавальчы­
кам,  тэатральным  рэжысё­
рам Валерыем Мазынскім  і
шмат  яшчэ  якімі  дзеячамі
культуры й навукі, а таксама
палітыкамі,  якія  “спакойна
атрымлівалі па галаве” каля
ўласнага дома ці дзе­небудзь
у цэнтры сталіцы.

Алесь Канюціч

На мінулым тыдні замеж­
ныя радыёстанцыі паведамілі
пра чарговае судзілішча над
дзеячом Саюзу палякаў Ме­
чыславам Яскевічам. Нібыта
ён перашкодзіў рабоце зды­
мачнай групы БТ. Найбольш
падрабязна распавядала пра
ўсё Радыё Палонія. І гэта доб­
ра – каб чалавек мог сам ра­
забрацца, хто вінаваты. Я, на­
прыклад, калі б быў прысяж­
ным засядацелем, вынес бы
вердыкт: чалавек невінаваты.
Але яго засудзілі на чацвёра
сутак арышту. І трэба было б
у гэтых рэпартажах назваць і

“антыгерояў” – суддзяў, след­
чых, сведкаў. Хай ім стане со­
рамна,  хай  іхнім  бацькам,
дзецям, сябрам стане сорам­
на. Пакуль нам усім не стане
сорамна за тое, што адбыва­
ецца ў краіне, нічога не зме­
ніцца.

Далей пра “Нашу Ніву”. У
Мінску адбылася юбілейная
вечарына  –  прэзентацыя
кнігі пра беларускую паэзію.
На  Радыё  Рацыя  карэспан­
дэнт Мінчонак робіць рэпар­
таж і бярэ інтэрв’ю. У каго б
вы думалі? У паэтаў Скоблы і
Арлова.  Харошыя  хлопцы,

але ж іхнія галасы мы кожны
дзень чуем у Радыё Свабода.
Няўжо ж няма іншых паэтаў?
І яшчэ: на Радыё Свабода па­
чалася новая перадача – чы­
таюць старую паважаную га­
зету.  Але  анонс  кожны  раз
гучыць  з  памылкай:  “100
гадоў  “Нашай  Нівы”.  Але  ж
правільна будзе: “100 гадоў
“Нашай Ніве”. Цікава, ці даду­
маецца  хто  выправіць  па­
мылку?

Моўныя  заўвагі.  На
апошнім свяце “Дажынкі” ад­
былася  дзіўная  імпрэза  –
прымусілі бедных парсючкоў

бегаць навыперадкі. Адзін ка­
рэспандэнт назваў гэта скач­
камі. Але ж наўрад ці на тых
парсючках былі наезнікі, таму
слова  “скачкі”  не  пады­
ходзіць. Другі карэспандэнт
назваў  гэта  так  –  бягі.  Гэта
няўдалы пераклад з рускай.
Найлепш было б назваць гэта
–  забегі.  Але  галоўнае,  пра
што  трэба  сказаць:  гэтыя
парсюковыя забегі – сапраўд­
нае свінства, негуманныя ад­
носіны да свойскай скаціны.

Сяржук Вітушка

ШЧАСЛІВАЯ МАЦІ
СА СТА ТЫСЯЧАМІ
АЛЬБО МАКДОНАЛЬДС І ДОХЛЫЯ ПАЦУКІ

АВІТАМІНОЗЫ
Антон Паўлавіч Чэхаў так

адгукнуўся на панурую тэзу
Талстога, што, маўляў, “чала­
веку патрэбны толькі тры ар­
шыны зямлі”, — тры аршыны
патрэбны  трупу,  а  жывому
чалавеку  патрэбны  ўвесь
свет!

Кажуць, існуюць індыйскія
ёгі, якія здольны сілкавацца
адной  касмічнай  энергіяй,
не спажываючы ніякіх зям­
ных прадуктаў.

Можа,  гэта  і  так,  і  такім
макарам  можна  пражыць
гадоў сто ці сто дваццаць.

Але што гэта за жыццё –
без  паху  свежавыпечанага
хлеба, без церпкай духмянай
гарбаты, без нагрэтага сон­
цам падласага сакавітага яб­
лыка? (“Падласы” – так у нас
у вёсцы называлася тое, што
расейцы завуць “румяный”.)

У нас за хлявом расла гру­
ша­дзічка. Але – незвычай­
ная: каржакаватая, разлапі­
стая, бы шацёр, ледзь можна
было абхапіць камель рукамі.
Кожны год на ёй з’яўляліся
тысячы  маленькіх,  як  вузя­
лочкі грушак – спярша зялё­
ных, а потым – залатых. Пас­
тупова яны ападалі, усцілаю­
чы зямлю залацістым дыва­
ном,  напаняючы  паветра
лёгкім водарам... а які быў іх
смак!  Яны  не  былі  даўкімі  і

кіслымі, як  іншыя дзічкі –  іх
можна было есці цалкам, па­
кідаючы толькі доўгі хвосцік.
Іх  сушылі,  мачалі  ў  бочках,
раздавалі добрым людзям –
усім хапала.

А потым яна памерла.
“Дрэвы паміраюць стоячы”

– быў такі фільм некалі.
З таго часу я, дзе б ні быў,

кідаюся  да  любой  грушы­
дзічкі – а раптам зноў адчую
той незабыўны смак? Няма...

Гэтага  авітамінозу  ўжо
мне не вылечыць.

А  мой  бацька  расказваў
пра аднаго вяскоўца, які з’е­
хаў быў у Амерыку – ды вяр­
нуўся. Бо – усяго там хапала,
і хлеба,  і да хлеба, але ж так
хацелася  беларускага  сала
пад’есці і на беларускай печы
паляжаць...

Ды прыйшлі потым “тава­
рышы”, якіх так доўга чакаў
Максім Танк, — і трапіў бед­
ны  чалавек  замест  цёплай
печы на халодныя нары...

А  добра  на  беларускай
печы – пахла аўчынай, нагрэ­
тай глінай, грыбамі, што су­
шыліся ў пячорцы.  І можна
было ляжаць і гадзінамі раз­
глядаць драўляную столь –
знаходзячы  ва  ўзорах  то
дзівосных звяроў,то чалавеч­
каў...

Многа,  многа  чалавеку

трэба, каб жыццё было жыц­
цём – і часам ён падсвядома
шукае тых вітамінаў, без якіх
можна  загінуць.  Як  хворы
звер шукае патрэбнай травы.

У нас ёсць сусед, які мае
нібыта ўсё – вялікі дом, аўта­
мабіль,  лазню,  тэлевізар  з
відэа... ды вось бяда – пагава­
рыць няма з кім! У свой час
жонка яго пакінула, забрала
сына, бацька памёр – адзін
застаўся, і прыходзіць чалаве­
чак да нас, і гаворыць, гаво­
рыць... “Я ведаю мала, затое
расказаць  магу  шмат!”  –
кажа.  І  яму  амаль  не  трэба
суразмоўнік, яму патрэбны
“пустыя вушы”.

А  яшчэ  раней,  калі  мы
жылі ў шматкватэрным доме,
мелі самотную суседку, якая
таксама  прыходзіла  да  нас
выгаварыцца.

І даканаў яе­такі “авітамі­
ноз” адзіноты – “працёк у яе
дах”, і трапіла ў “псіхушку”...

А  здавалася  б  –  усяго
толькі й не хапала, паразмаў­
ляць...

То бярыце пляшку чырво­
нага  ці  белага  віна,  пры­
ходзьце, сядзем пад старой
яблыняй і будзем гаварыць –
пра ўсё на свеце.

І будзем здаровы!

Алег Аблажэй

12 кастрычніка 1925 году
ў  Берліне  пачалася  Другая
Ўсебеларуская Канферэнцыя.
Беларускія палітыкі, якія па­
верылі,  што  ў  БССР  можна
рэалізоўваць ідэалы нацыя­
нальнага адраджэння, пера­
конвалі сваіх калег­эмігран­
таў «скласці зброю» і спыніць
барацьбу з бальшавікамі. На
той Берлінскай канферэнцыі
паўнамоцтвы  ўраду  БНР
нібыта  былі  перададзеныя
ўраду БССР. Аднак старшыня
Рады БНР Пётра Крэчэўскі  і
ягоны  намеснік  Васіль  За­
харка  гэтага  рашэння  не
прызналі. Як паказала гісто­
рыя, слушна зрабілі. Бо нацы­
янальнае адраджэнне ў са­
вецкім Мінску хутка змяніла­
ся жорсткай русіфікацыяй  і
патанула  ў  крыві  масавых
рэпрэсіяў.

13 кастрычніка 1896 году
ў  Пецярбургу  нарадзіўся
Мікалай Шчакаціхін, выдатны
беларускі гісторык культуры
і педагог. Даследаваў гісто­
рыю беларускага мастацтва
ад яго вытокаў да сучаснасці
—  вывучаў  старажытныя
фрэскі, абразы, архітэктур­
ныя помнікі, гравюры выдан­
няў  Скарыны.  У  1937  годзе
Шчакаціхін быў расстраляны
савецкімі карнымі органамі.

14 кастрычніка  –  дзень
нараджэння трактара «Бела­
русь». Менавіта ў гэты дзень
1953 году з канвеера Мінска­
га трактарнага заводу сыйш­
ла першая такая машына.

16 кастрычніка ў розныя
гады прыйшлі на свет бела­
рускі мастак Барыс Забораў,
які жыве ў Парыжы,  і бела­
рускі паэт Сяржук Сокалаў­
Воюш, які жыве ў ЗША.

18 кастрычніка 1905 году
ў  Мінску  адбыўся  расстрэл
царскімі войскамі і паліцыяй
арганізаванага  эсэрамі
мітынгу працоўных на Пры­
вакзальнай плошчы на загад
губэрнатара Курлова. 80 ча­
лавек былі забітыя, некалькі
соцень — параненыя. Сама
падзея ўвайшла ў гісторыю
пад назвай Курлоўскага рас­
стрэлу.

МНОГА ЧАЛАВЕКУ ТРЭБА, КАБ ЖЫЦЦЁ БЫЛО ЖЫЦЦЁМ

Механізатары на Дажынках  стаяць у чарзе па ўзнагароды. Бабруйск. 7 кастрычніка 2006 году.

ХТО СЁННЯ РАТУЕ ГОНАР БЕЛАРУСКАЙ ІНТЭЛІГЕНЦЫІ?

“ПЫТАННЕ ТЫДНЯ” І “КАМЕНТАР”; “БЕЛАРУСЬ - РАСІЯ” - АБ ЎЗАЕМАДАЧЫНЕННЯХ
ДЗЬВЮХ ДЗЯРЖАВАЎ ;

“ЧАГО НЕ ПАКАЗВАЕ БТ” -АКТУАЛЬНЫЯ ПАДЗЕІ Ў КРАІНЕ І ЗА МЯЖОЙ, ЯКІХ ВА
ЎПОР НЕ БАЧАЦЬ ДЗЯРЖАЎНЫЯ СМІ;

“САЮЗДРУК” - ТЭНДЭНЦЫЙНЫ АГЛЯД БЕЛАРУСКІХ ГАЗЕТ;
“ЯК РОБЯЦЦА ХВАЛІ” - ВОДГУКІ НА ПАПУЛЯРНЫЯ РАДЫЁПЕРАДАЧЫ І МОВУ

РАДЫЁЖУРНАЛІСТАЎ;
“СТРЭМКІ” - ЗАЙМАЛЬНЫЯ ЭСЭ АЛЕГА АБЛАЖЭЯ;

“ФОТАФАКТ” - СУЧАСНАСЦЬ У АБ’ЕКТЫВЕ;
“НЕВЯДОМАЯ БЕЛАРУСЬ” - ТОЕ, АБ ЧЫМ ВЫ НЕ ВЕДАЛІ, АЛЕ БАЯЛІСЯ СПЫТАЦЬ;

І “НАРЭШЦЕ” - ІРАНІЧНЫ ПОГЛЯД НА СУР’ЁЗНЫЯ РЭЧЫ.

МАТЭРЫЯЛЫ ПАД ГЭТЫМІ ДЫ ІНШЫМІ
ПАСТАЯННЫМІ РУБРЫКАМІ ГАЗЕТЫ
ВЫ МОЖАЦЕ ЧЫТАЦЬ НЕ ТОЛЬКІ НА

СТАРОНКАХ НЕЗАЛЕЖНАЙ ГАЗЕТЫ
“СВАБОДА”, АЛЕ І Ў ІНТЭРНЭЦЕ НА

САЙЦЕ
VILNIA.COM

ТУТ, У РАЗДЗЕЛЕ “АРХІЎ” ВЫ МОЖАЦЕ
ТАКСАМА ЗНАЙСЦІ АПОШНІЯ НУМАРЫ

НАШАЙ ГАЗЕТЫ Ў ФАРМАЦЕ PDF;
ЧЫТАЙЦЕ, ДРУКУЙЦЕ, ДАЙЦЕ

ПАЧЫТАЦЬ ІНШЫМ

“СВАБОДА” БУДЗЕ ЗА НАМІ!

ЧЫТАЙЦЕ Ў НАСТУПНЫМ НУМАРЫ!


